
   Ас виçейми — Тĕнче!.. Пĕрех пăхать

унра, куç пек аннемĕр чӳречи:

Вĕçсĕрлĕхре хăй ăшшине упрать

çемье телейĕ, терчĕ, — чун тĕнчи.



Этем — тусан пĕрчи çеç текенсем

йышлăланаççĕ хăш-пĕр çĕрсенче.

Анчах этем ăшшиллĕ кантăксем

кашнийĕ — çăлтăр. Кашниех — тĕнче.



«Пысăккине» анчах-и, — «пĕчĕккин»

вĕçсĕрлĕхне те çын уçать иккен.

Çук вĕçĕ — космосра та — хăй çутин,

вăл, çын хĕвелĕ, кая мар — нимрен.



Пур — Тĕп тăву та. Халь этем чĕри

тимлет çакна та — кантăк леш енче.

Пĕрех, Çăлтăрлăхра — чĕрин ырри!

Аркатакан — сив ăс тусанĕнче.



Тен, Çăлтăрлăхăн варрине çити

«ахаль» чечек те ăшшине сарать:

Тĕнче Гармонийĕнчи ун çути,

ман шутăмпа, кĕрешнĕ пек ялтрать.



Анчах этем кун пек пĕлĕвĕпе

лармасть — «Çут тĕнчене» кăна шанса.

Мул сăхăмне сирет — Кĕрешӳпе,

Çын тупсăмне Художник пек курса.



Çак курăмра — кашнийĕн хăй «пăнчи».

Хăй мелĕ. Хамăнни пирки калам:

ман «пăнчăм» вăл — аннемĕр чӳречи.

Кăшт сăввăмпа ун çутине сарам.

  